
Суғурта маданиятининг паст даражаси шароитида юқори сифатли суғурта 

маҳсулотларини танлашни таъминлаш муҳим вазифа ҳисобланади. Ушбу мақсадга 

эришиш учун суғурта маҳсулотлари бозорни ўрганиш ва суғурта хизматларини 

сотишни рағбатлантириш асосида такомиллаштирилмоқда, бу эса «мақсадли» 

суғурта маҳсулотларини кенгайтиришни назарда тутади. 

Самарали ва мижозлар талабларини тўлақонли қондиришга йўналтирилган 

суғурта хизматлар бозорини шакллантириш суғурта маҳсулотларини таснифлашни 

назарда тутади. Суғурта маҳсулотларини таснифлаш мезонлари ва уларнинг 

турларини аниқлаш суғурта иши  назариясининг асосий масалаларидан бири 

сифатида қаралади. Бу масаланинг тўғри йўлга қўйилмаганлиги суғурта бозорида 

бир қанча муаммоларни келтириб чиқариши табиийдир. Сўнгги йилларда олиб 

борилган тадқиқотлар хорижий ва маҳаллий олимлар суғурта бозори ва унинг 

суғурта маҳсулотларини ўрганишга катта ҳисса қўшиб келмоқда, бунда уларни 

соҳа, тармоқ,  суғурталаш муддатлар ва амалга ошириш шакллари бўйича 

умумлашган стандартларни ишлаб чиқишга ҳаракат қилинмоқда. Лекин бунда энг 

асосийси суғурта маҳсулотини истеъмолчи томомнидан сотиб олиши ёки ундан 

қониқиш масаласи туради. Ҳозирги кунда суғурта компаниялари нафақат янги 

суғурталанувчиларни жалб қилишни балки борларини сақлаб қолиш учун ҳам фаол 

фаолият олиб боришмоқдалар. 

Суғурта маҳсулоти – бу суғурта шартномасида белгиланган салбий 

оқибатлар, нохуш ва бахтсиз ҳодисаларнинг аниқ рўйхати ҳамда улар оқибатларини 

муайян қоплаб бериш (компенсация қилиш) учун компания томонидан мижозларга 

тақдим этиладиган хизматларнинг ўзига хос мажмуидир. Суғурта маҳсулоти асосий 

ва қўшимча хизматларни ўз ичига олади.  

Суғуртага оид тадқиқотларда суғурта бозорида олди-сотди объект сифатида 

суғурта маҳсулотлари сотилиши қайд этилади [1-20]. Суғурта маҳсулотининг 

бўндай кўринишга келиши унинг тармоқлари ривожланиши билан амалга 

оширилгани, шунингдек соҳанинг рақамлаштирилиши янги суғурта 

маҳсулотларининг яратилишига замин яратгани, ҳамда уларни назорат қилишда ва 

лицензиялашда суғурта турлари асос бўлишини таъкидлайди. 

Суғурта маҳсулотининг сифати суғурта ҳодисаси содир бўлганда етказилган 

зарарларни қоплаш даражаси билан белгиланади деб тахмин қилишимиз мумкин. У 

маълум бир асосий хизматлар тўпламида ифодаланади. Энг оддий шаклда, бу пул 

кўринишидаги компенсация бўлиши мумкин, лекин кўпинча у суғурта ҳодисаси 

оқибатларини бартараф этишга қаратилган чора-тадбирларнинг бутун мажмуасини 

англатади. Масалан, кўчмас мулкни суғурталашда компания зарарланган мулкни 

аутсорсинг (ассистанс) ташкилотлари ёрдамида ёки ўзининг қурилиш таъмирлаш 

гуруҳидан фойдаланган ҳолда таъмирлаши мумкин бўлади. Шу билан бирга, 

суғурта компаниясининг юридик хизмати йўл ҳаракати хавфсизлиги билан 

ҳужжатларни тайёрлаш билан боғлиқ барча ташкилий масалаларни ўз зиммасига 

олади, шунингдек, маъмурий иш юритишда мижозни ҳимоя қилади. Ушбу 

хизматлар суғурта маҳсулотининг асосий мазмунининг қобиғи ва кўринишини акс 

этиради, яъни суғурта маҳсулотининг мазмунига қараб суғурта ҳодисаси 

оқибатларини қоплаш ёки тугатишдир. 

Бозор ва тегишли хизматларни сегментлаш харажатлари универсал суғурта 

маҳсулотларини яратиш орқали камайтириш мумкин, яъни кенг имкониятларни ўз 

ичига олган бозорнинг кенг сегментларида фойдаланиш мумкин бўлган 

маҳсулотлар орқали. Аммо шуни таъкидлаш керакки, бундай маҳсулотларни ишлаб 

чиқиш кафолатларни ўзаро мувофиқлаштириш ва айниқса эҳтиёткорлик билан 

нархлаш зарурати нуқтаи назаридан сезиларли қийинчиликларни келтириб 

чиқаради. Бундан ташқари, универсал суғурта маҳсулотлари мобил, тез ва 

сезиларли ўзгаришларни қилиш имконини бермайди. 

Таркиби ва тўлиқлиги жиҳатидан фарқ қилувчи суғурта маҳсулотларини 

яратишнинг яна бир ёндашуви маълум бир стандарт элементлар тўпламидан 

фойдаланишни ўз ичига олади. Мақсадли истеъмолчилар сегментининг барча 

суғурта эҳтиёжларини қондиришга қаратилган турли хизматлар тўпламини 

шакллантириш учун турли хил стандарт суғурта маҳсулотларидан фойдаланиш 

мумкин. Турли хил стандарт маҳсулотлар, шунингдек, муайян суғурта объекти 

билан боғлиқ барча эҳтиёжларни қондириш учун мослаштирилиши мумкин. 

Масалан, квартирани ва қишлоқ уйини суғурталашни, мулк ҳуқуқини 

суғурталашни – кўчмас мулкка бўлган ҳуқуқларни, шунингдек, уй-жой 

шароитларини яхшилаш учун жамғариб бориладиган суғуртани ўз ичига олиши 

мумкин. Турли хил стандарт суғурта маҳсулотларини яратишнинг асосий тамойили 

– бу шаклланаётган комплекс маҳсулот доирасида уларнинг ўзаро таъсирини тўлиқ 

ва самарали ташкил этиш имкониятидир. Бунда суғуртанинг юқори 

жозибадорлигини таъминлайдиган бир ёки бир нечта мураккаб маҳсулотлар 

шаклланади. Қоида тариқасида, улар истеъмолчилар томонидан юқори баҳоланган 

рискларга мос келади. Улар жозибадор суғурта шартларини таъминлайди яъни паст 

тарифлар, юқори даражадаги хизмат кўрсатиш, булар истеъмолчиларнинг 

қизиқишини жалб қилишга ёрдам беради. Агар суғурта компанияси  истеъмолчига 

комплекс суғурта маҳсулотини сотишга муваффақ бўлса, у истеъмолчига бошқа 

кенгайтмаларни таклиф қилади. Қоида тариқасида, комплекс маҳсулот суғурта 

компанияси учун даромадсиз ҳисобланади, аммо унинг таркибига киритилган 

бошқа хизматлар компания фаолияти учун умумий ижобий натижа беради. 

